
21. Kaika suvõülikooli rektor Klaasi Urmas jääs vahtsõ rektori kaalaketi hoitjas aastas aos 
ja tä lupa tuu ka presidendi vastavõtulõ kaala panda, ku tedä sinnä kutsutas.

Suvõülikuul and́ kimmüst

Tuksami Jaak Pokumaal laulman.
PILT ERÄKOGOST

HARJU ÜLLE
ylle@umaleht.ee

«Hää kimmäs tunnõ om 
seen, ku lää jäl riigikogo-
tüüd edesi tege mä ja 
pääliinan mi kandi asja 
ajama,» üteĺ  timahavad-
sõ Kaika suvõ ülikooli 
rektor Klaasi Urmas mi-
nevä pühäpäävä Oravil. 
Kolmõst ülikoolipääväst 
pand́  ka timä vahtsit 
tarkuisi kõrva taadõ.

Oravilt peri suvõülikooli 
kõrraldaja anè nii rektorilõ 
ku «tudõngilõ» joba suvõ-
ülikooli alostusõs hää tujo, 
ku katõ külämuti kujo võtnu 
koolioppaja läbi naïa umma 
külä-, vallavalitsusõ- ja kooli-
rahvast tutvas teivä.

Koolipingin istsõ ja kul-
lõï ka vallavanõmb Plakso 
Ülo. «Päält seod ettevõt-
mist olõ kimmäs, et Orava 
inemise sutva säänest suurt 
ettevõt mist kõrralda ja võisi 
tuud tõnõkõrdki tetä,» kitç 
vallavanõmb. Kolm keele-
kultuurpäivä anni valla va-
nõm balõ kimmä tundõ, et 
Ora va kant om tävveline 
vana Võromaa ja ei käü kui-
gi kokko Setomaaga, nigu 
vaihe pääl om tuud püvvet 
kokko panda.

Hulga perrämärkmist väärt 
mõttit üteï vällä Orava kan-
dist Kliima küläst peri sõa-
miis Kunnasõ Leo. Kunnas 
kõnõï tuust, miä juhtu Oravil 
Vabahussõa ja tõsõ ilmasõa 
aigu. Tä põhjõnè Orava 
kandi inemiisi saatusõ perrä 
ka väega kimmäle är, mille 
olï võlss president Pätsi ot-
sus Eesti vindläisile är anda. 
«Ku riik jätt inemise ütsindä, 
sis piät inemine ütsidä uma 
otsussõ tegemä ja palïo ine-
mise omma ütsindä nõrga,» 
kõnõï Kunnas. «Inemise, 
kes elli ütstõsõ kõrval külän, 
aeti ütstõsõ vasta. Mitmõ 
Vabahussõa-mehe lätsi kah 
hävituspatal jonni. Ku es olnu 
ilma püssäpaugulda allaand-
mist, ei olõs kunagi juhtunu 
sändsit asjo.»

Kunnasõ Leo üteï ka tuud, 
et egäl kandil võissi olla 
sääne raamat nigu om Orava 
mehe Loosaarõ Evaldi «Eesti 
mehe lugu» – sääl om täpsele 
kirän, kiä määne inemine olï 
ja midä perämädse sõa aigu 
är tekù.

Tarto-Petseri raudtii ehitä-
misest kõnõï Varbusõ suurõ-
tiimuusõumi juht Rääski 
Mairo. Tarto-Petseri raudtii  

aviç 1930. aastil seo kandi ello 
kõvva ja kipõstõ edesi: Veriorast 
sai pia üleüü suur alõvik, ta-
lokraami hind nõssi Põlvan Tar-
to hinduga sama pulga pääle. 

Nätä sai ka pilte ilosist kunsti-
perätsist raudtiisildust, miä 
kaâos kõik 1941. aastagal sõa 
aigu õhku lasti.

 Palïo paikligu inemise tiidvä 
paroniherrä Lipharti pedäjät 
Orava lähkül nurmõ pääl, a 
määne tuu Gotthard von Liphart 
vällä näkù, kiä taa pedäjä otsa 
mõtsaeläjide pasmisõ onni ehiç 
ja Orava mõtsun jahti pidi, tuud 
saadi teedä aoluulasõ Rosenber-
gi Tiidu käest. Rosenberg kõnõï 
Liphartõ sugupuust tuust aost 
pääle, ku nuu herrä Saksamaalt 
mi maalõ jõudsõ ja hindäle 
valduisi kokko ostma naksi.

Suvõülikoolin olï arotamist 
ka tuu ümbre, midä tetä, et latsil 
es olnu nii suurt ärminegi-kibõ-
lust ja olnu usku uma kodoko-
tussõ sisse. Üts kimmäs võti 
tollõs om uma keele ja kultuuri 
tundminõ.

Saman omma õnnõ poolõ 

vana Võromaa kooli naanu 
latsilõ võro kiilt oppama. Mõnõl 
puul om põhjussõs õnnõ kooli-
direktri vastalinõ olõminõ. 

«Valla ja latsõvanõmba pidä-
nü iks kaema, kas direktris 
om saanu iks õigõ inemine,» 
arvaú Klaasi Urmas. «Näütüses 
Oravilt mitte kavvõn kõnõï üts 
koolidirektri keväjä kooli lõpu-
pidol latsilõ, et minke är siist, 
nii kavvõlõ ku saa, parõmba 
elo pääle.» Kooli direktri pidänü 
olõma hoobis sändse ilmakae-
misõga inemine, kiä andnu 
latsilõ kimmüst mano, et näide 

Võro kiil and́ Hauka laada pääl ärile vunki mano. 8.–9. põimu-
kuu pääväl Antslan peetü Hauka laada pääle es taha kauplõja är 
mahtu, a äri lätś häste õnnõ noil, kiä umma ja hääd kraami paki. 
Ostõti päämidselt kalla, vorsti, suidsulihha ja muud söögikraami, 
mitte Poola pulstõ. Üte olli vällä märknü väega lihtsä ja saman hää 
ärimõttõ: topsi sisen vabarna-must́ka, vatukuur pääl. Küssevä seo 
iist 30 kruuni ja ostjit olĺ hulga. Ka «lämmind pinni» ostõti häste, 
mis tuust, et tuu olĺ iks teedä sai, vorst ja sinep vaihel. A uma nimi 
om iks uma nimi.

PEEDOSAARÕ KAISA jutt ja pilt

Koolioppaja Raudsepä Milvi 
ja Glaseri Maaja tutvustasõ 
umma küllä läbi naĺa.

Orava kant om rikas kultuuriluu poolõst: kirämehe Karl 
Ast-Rumori sünnüpaik Pääväkeste külän.

Kama Kaido (kural) aja juttu sõamehe Kunnasõ Leoga.

Orava kodo-uurja Lübecki 
Helve näütäs paloka muu du 
haina, midä timä vanaimä 
«oopiumihainas» kutsõ.

kodo om illos, esierälidse 
keele ja kultuuriga väärt paik 
elämises.

RAHMANI JAN

Pokumaa, Hauka taloko-
tus. Riidi, säitsmes põi-
mukuu 2009. Kuulda om 
ritsikide tsirrin ja latsi 
kilkamine. Hobõsõ aia 
seen hellü ei tii. Hellü ei tii 
ka vast viiekümnepääline 
publik, kes lava iin pinke 
pääl istus. A lava päält 
kostus viil üts helü. Tuu 
om Tuksami Jaak ummi 
ilosidõ laulõga. 

Mulgimaa miis Tuksam om 
elänü ka Võromaal. Arvada 
tuuperäst omma mõnõ timä 
laulu ka võro keelen.

Laulõ vahepääl rahvas ei 
plaksuta. Tuksam ei anna ka 
väega võima-
lust, nii, ku laulu 
lõpõtas, nak kas 
mängmä vaht-
sõt. Tunn aigu 
laul  nu,  pakõ 
Tuk sam lava 
t a a  d õ .  K a e , 
nüüt lätt plak-
su  ta  mi nõ valla. 
Ei lasta vaest 
Tuk samit in ne 
minemä, ku tä 

om viil puul tunni laulnu.
Õdak om illos. Tuksamit 

omma kullõma jäänü ka parmu 
ja kihulasõ, nimä rahva külge 
ei tükü. Ümbretsõõri om mõts, 
tsipa ligembäl hobõsõaid. Lat-
sõ kilkasõ. Ritsika laulva. Tuk-
sam laul. Kõik tuu kokko om 
väega illos.

Säändse olli tundõ, mõttõ ja 
tegemise edimädsel suurõm-
bal kontsõrdil, mis Pokumaal 
kõrraldõdi. 

Pokumaa tsihtasotusõ juha-
tusõ liigõ Kärgenbergi Helina 
seleç perän, et kimmäle om 
plaanin Pokumaal viil säändsit 
kontsõr tõ kõrralda. Timahava 
vast inämb ei jõvva, a tulõva 
suvi kindla pääle.

Karulan palotõdi 
sõõrdu 
8.–9. põimukuul paloti Eesti rah-
va muusõumi tüütäjä üten   paik-
ligõ inemiisi ja tiidläisiga Karula 
rahvuspargin sõõrdu. Tetti tõnõ 
sõõrd (alepõld) tuusjaos, et sääl 
vanaperätselt villä kasvata.

«Olõssi joba minevä suvi pa-
lo tanu, a väega likõ ilma olli,» 
kõ nõï ettevõtmisõ vidäjä Jäätsi 
Liisi Eesti rahva muusõumist. 
Ka seokõrd olï palotamisõga vai-

va: puukraam olï läbi vettünü. 
Päält palotamist koristõdi 

tõist kõrda tsirpõga saaki ka 
2007. aastagal tettü edimädse 
sõõru päält. «Saak olï kehvemb 
ku minev äaasta ja tuud mi oodi-
migi: vanast olï sõõrd õnnõ kolm 
aastat tarvitusõn, villä kasvatõdi 
üts-kats aastat, selle et viläkand-
vus sattõ nii kipõlt,» üteï Jäätsi 
Liisi. Sõõrdu om Eestin palotõt 
4000 aastakka, Karulan viimäte 
viil saa aastaga iist.

Karula maakodo hoit Kaalepi Aini vaimu herksä.

Telmisenummõr 00917
Ilmus egä katõ nädäli takast tõsõpäävä
Toimõndusõ aadrõs: Tartu 48, 65609, Võro
E-post: umaleht@umaleht.ee; info@umaleht.ee

Päätoimõndaja:      Ülle Harju 78 222 21, 56 606 494 
        info@umaleht.ee
Keeletoimõndaja:        Laivi Org  laivi77@hot.ee
Latsinuka toimõndaja: Mariko Faster 56 213 177
        mariko.faster@gmail.com

Välläandja: Võro Selts VKKF
Trükjä:  AS Võru Täht 

Lehe välläandmist tugõva: 
Riiklinõ programm «Lõunaeesti kiil ja kultuur » ja

Uma Leht Internetin: www.umaleht.ee

Paprõlehe-kujolist Uma Lehte saa lukõ ka Internetist www.netiajakiri.ee päält!

Keele- ja kirämiis Kaalepi Ain 
(83) eläs suvitsõm ba poolõ aas-
tast vanal Võromaal – Karulan 
Soral. Nii joba pia 40 aastakka. 
Säältkandist om peri timä naanõ 
Astrid (88, näiopõlvõnimega 
Luik, kunagidsõ Tarto liinapää 
Luiga Karla tütär).

Inneskine aokirä Akadeemia 
päätoimõndaja (1989–2001) 
Kaalepi Ain mõist mitmit kiili, 
ka võro kiilt, ja om vällä andnu 
eski võrokeelidse luu lõkogo 
«Hau kamaa laulu’» (1999). Tä 
om saanu Liivi luulõ avvohinna 
(1984), Riigivapi 3. klas si teenete-
märgi (1996) ja Tar to üli kooli 
rahvusmõttõ avvohinna (2008).

Kuis seo talo ti umas sai?
Taa om ostõtu. Mis aasta taa 

olï... Naist om vaia... (Hõikas 
Astridit, kiä tiid täpsele, et nä 
osti 1908. aastal ehitedü tühä 
talomaja 1970. aastal kolhoosi 
käest: «Peremiis Viilupi Juhan 
jõudsõ inne är koolda, muidu 
olõssi kõrraga är kiudutõt. Siist 
viidi kõik är – talu olli suurõ, 
kõik iks üle saa hektäri.»).

Mullõ nakaú Võrumaa miil-
dümä ja esieränis võro kiil. 
Minu kiil om Karula ja Urvastõ 
vahepääline.

Kostkandist ti esi peri olõti?
Kõgõ selgemb olõssi üteldä, 

et Tartust. Esä om Villändimaalt, 
imä Põâa-Tartumaalt, Ma olõ 
üles kasunu Tartun, Elva ja 
Kambja kandin, kon esä olï 
abimõtsaülemb. Kotun kõnõldi 
külh eesti kiilt, a tartu kiilt olõ 
latsõ-iän palïu kuulnu. Võru kiil 
om tartu keelele lähküne ja võru 
kiilt es olõ rassõ är oppi.

Kuis teist keelemiis sai?
Minnu omma keele latsõst 

pääle huvitanu. Ku ma ülikuuli 
sai, sis olï selge, et mu eriala om 
eesti kiil ja soomõ-ugri keele. 
Mõtli, et must saa gümnaasiumi 
eesti keele oppaja ja ku häste 
lätt, sis ülikooli oppõjõud kah.

A tiidläst must es saa: olï 
Vinne aig ja mul suur patt hinge 
pääl: ma olli Soomõ sõaväen 
ollu. Nii naksigi hoobis tõlkma. 
Ma mõistsõ soomõ ja ungari 
kiilt, olli esi opnu mano prant-
susõ ja hispaania kiilt. Olõ kõgõ 
inämb tõlknu saksa, hispaania ja 
prantsusõ keelest.

Mändse omma olnu kõgõ huvi-
tavamba ümbrepantu aúa?

Mullõ kõgõ tähtsämb ja li-
gemb saksa luulõtaja om Hein-
rich Heine. Prantsusmaalt vast 
vanast klassikast Victor Hugo 
luulõtusõ. [Charles] Baudelaire 
ja [Jacques] Prevert omma kah 
mu jaos tähtsä. Hispaaniast 
vast Federico Garcia Lorca ja 
Portugalist Fernando Pessoa. 
Ma olõ tõlknu üle 100 luulõtaja 
luulõtuisi.

Kuis ti «soomõpoisis» saiti?
Ku sakslasõ naksi eesti poissõ 

mobilisiirmä, sis palïo es taha 
saksa mundrit sukugi. Suumõ 
pagõsi üle 3000 poisi, noist 
tetti eesti rügement. Näist 2000 
tulli perän tagasi ja naksi saksa 
sõaväe poissõga vinläisile vasta. 
Nii omgi, et ku veteraani kokko 
saava, sis saksa ja soomõ sõaväe 
poisi tundva, et iks omma relva-
vele. Vinne sõaväe poissõga kah 
õkvalt vainu ei olõ, selle et nä 
vaesõkõsõ võeti jo kah Vinne 
väkke vägüsi, a relva-vele nä 
kah nigu ei olõ... Sääne väiku 

vahe om. A vast 20 aastat tagasi 
istsõmi Ähijärve veeren tulõ 
man. Võtsõmi viina. Kats sõa-
veteraani mugu tsinglivä. Üts 
üteï: sa olõt fašist! Tõnõ: sa olõt 
kommunist! A sis nä jäivä väega 
purju. Võtsõva tõnõtõsõl kangli 
alt kinni ja lätsivä nigu kats velle 
ilustõ kodo.

Kas soomõ presidendiga olï ka 
Soomõ sõaväen olõkist juttu, 
ku tä ilda aigu külän käve?

Soomõ president olï kuulnu, 
et ma olõ Soomõ sõaväen olnu. 
Noid veteraanõ vast 200 viil om 
alalõ. Ma nigu kiränik kah, 
nimi olï tälle tutva. Kõnõlimi 
kõgõst: poliitikast, aoluust, 
elost. Tedä huviç seo talu aolu-
gu, kuis tuu meile sai. Mu hää 
mõtõ olï tuu, et tä tammõ istutasi 
ja tuu sai tettüs kah.

Kuuli, et ti olõti ka väikut viisi 
selgeltnägijä: 1968. aastagal 
Mehhiko olüpiamänge aigu 
ütliti hummogu, et täämbä 
hüppäs niigri ütessä miit ret 
kavvust ja õdagu olïgi ilmare-
kord käen: Bob Beamon 8.90. 
Tõnõkõrd «näiti» är, miä poo-
dist tulnul tütrel kotin om?

Jah! Olïgi! Ütli är jah, et olï 
Rumeenia kängä ostnu! Ja sis 
ütskõrd sõidimi autoga, mu ka-
dunu ämm olï üten ja latsõ kah. 
Ma ütli, et pankõ tähele, nüüt 
lätt kumm lahki! Õkvalt lätúki! 
Kuis nä sis vansõva minnu, et 
mul sääne võim om!

Ülikoolin viimätside kursuisi 
pääl tulï hulga eksämit tetä. Olli 
sedeli ja numbri pääl. Kava olï 
kah, kon teema är nummõrdõdu. 
Ma panni tähele, et võta tollõ 
numbri, midä ma taha. Inne 
eksämmi naksi nimme kaema, 
määnest taha. Egäs juhus opsõ 
muidugi kõik numbri är, a tuu 
üte sis esieränis häste. Egä 
kõrd võtsõ seo! Lõpõtigi nii, et 
piaaigu kõik olli viie. Ma esi es 
imestägi lõpus inämb, et võta 
õkvalt tuu numbri. A kiäki ei 
usu!

Mõnõl inemisel omma sändse 
võimõ ja mõnõst või ka nõid 
saia. Mu võimõ tulõva vällä 
luulõtamisõ pääl, ma esi arva. A 
mõistus om mu jaos iks tähtsämb 
ku naa sändse nõiavõimõ.

Midä huvitavat om tiika Karu-
lan juhtunu?

Ku mi naasõga edimäst kõrda 
päält sõta, 1960. aastil tullimi 
seod kanti kaema, sis Vana-Hau-
ka talu muru pääl olli maamehe. 

Et sääl talun olï telefon, sis 
küssemi, kas võimi telefoniga 
kõnõlda. Mehe hiitü nii är: nimä 
olli minemän Linnajärve pääle 
nuuta tõmbama, a tuu olï kõvas-
tõ är keelet. Näile olï selge, et 
mi katõkõistõ olõmi inspektri ja 
olõmi tulnu näid kinni võtma.

Ku tulï vällä, kes mi olõmi ja 
et mu naanõ om kunaginõ Mäe-
Konnu talu perretütär, sis ollimi 
kõrraga hää sõbra. Tõmbsimi 
nuuta kuun ja nä tõiva koskilt ka 
hanúapudõli vällä. Miihi hulgan 
olï ka kohalik hää süämega 
partorg, Priimets olï nimi, must 
tsipakõnõ vanõmb olï. Ildampa 
kiäki kaivaú tä pääle, et tä olï 
saksa sõaväen olnu ja sis suurõ 
käräga visati tä parteist vällä!

Kas om parõmb juttu aia 
külämehe vai väega koolitõt 
tiidüsemehega?

Ulïõ om harituisi miihi hulgan 
kah hulga. Lihtside miihi hulgan 
väega ulïõ ei olõki vast: näil om 
sääne maamehemõistus. Ma 
pelgä, et harituisi miihi hulgan 
om iks ulïõ inämb... Nä omma 
uhkõ, et omma korgõlt haridu, a 
haridusõst om veidü! Vot süäme-
haridus, tuu om vajalik!

Mändside tähtside inemiisiga 
olõt kokko trehvänü?

Ma mõtli õkvalt, et kas nii 
tähtsät inemist olõ viil nii lähük-
selt nännü nigu Soomõ presi-
dent? No Eesti president Meri 
olï mul ka hää sõbõr ja tan Soral 
mitmit kõrdu külän käünü.

Dalai Laama aus pei ma väiku 
inglüsekiilse kõnnõ, ku tä Tartun 
käve. Akadeemiä aokirä jaos 
ollimi üte timä artikli tõlknu, 
andsõ tälle tuu numbrõ. Tä ten-
näú ja pitsiç kätt. Sõs ma tundsõ 
õkvalt müstilidselt, et seo om üts 
suur miis, üts pühä miis.

Tuud ma pandsõ pahas, kuis 
üts ulï keriguopõtaja – opõta-
jidõ siän om kah ulïõ – õiõnè, 
kuis üts budausulinõ miis saa 
mi Pühäjärve õnnista. Ma olli 
külh väega õnnõlik, et seo tõtõst 
pühä miis mi Pühäjärvele uma 
õnnistusõ anè.

Hinnäst piä ma lutõrlasõs. Tan 
Karulan om torõ keriguopõtaja 
(Tanilasõ Enno – UL).

Millest om tahtminõ kirota?
Kõgõ inämb om süäme pääl, 

et ärke viriske nii palïu! Mõtõl-
gõ tuu pääle, millest mi päsnü 
olõmi ja tuu oho pääle, mis 

meid luuras! Tuu olõ-i jo 
kohegi kaonu. Olkõ rahul, 
et meil uma riik om. Tuu 
riik, mis inemise tegevä, 
ei saa kunagi olla paradiis. 
Massa-i rüüki, ku valitsus 
ütte-tõist võlssi tege. Taa 
om iks mi valitsus, mi 
piämi tedä tugõma ja ku 
ka valitsust kritiseeri-
mi, sis ei tohe sõimada, 
hõelas minnä.

Midä tahat viil elon är tetä?
Uus-Meremaal olõs tahtnu 

käv vü, mu esä om matõt sinnä. 
Sõa lõpun sai tä Läände pakõ, 
sõiç tüüle Uus-Meremaalõ ja jäigi 
sinnä. Imä jäi latsiga siiä maaha. 
Olõ uurnu maoori kiilt, taa om 
illos kiil ja kõla poolõst vei di kese 
eesti keele muudu. «Hää» om 
maoori keelen «pai». A taa reis 
om mullõ joba üle jõu. 

Väiksemb unistus om, et 
saasi mõnõ artikli vai raamadu 
valmis.

Küsse HARJU ÜLLE

Võistlusõ «Mino Võromaa 22» kõgõ parõmba kirotaja

1.–3. klass
1. Raudvasara Maarten (Mõnistõ PK 3. klass) «Varõs»
2. Hurda Hanna-Maria (Himmastõ AK 3. klass) «Oodõt kingitüs»
3. Hurda Hanna-Maria (Himmastõ AK 3. klass) «Sannutaminõ»

Luulõpreemiä: Kallari Liisa (Mikidämäe PK 3. klass) «Setomaa ja Võro-
maa», Ostra Alvaro (Himmastõ AK 3. klass) «Tont»

4.–6. klass
1.–2. Viibergi Karl-Martin (Võro Kreutzwaldi G 5. klass) «Jänesepabula», 
Lillmaa Hella (Orava PK 5. klass) «Mu vanavanõmba ja näide elo»
3. Lilosoni Angela (Parksepä KK 6. klass) «Siilipere kodoaian»

Luulõpreemiä: Raudsepä Karl Edgar (Võro Kreutzwaldi G 5. klass) 
«Suvõrõõmu», Tammemäe Laura (Võro Kreutzwaldi G 5. klass) «Üüst 
saa hummuk»
Fantaasiapreemiä: Vodi Ilmar (Haani-Ruusmäe PK 4. klass) «Piraadi, 
pininuki ja külä», Rohtla Lota-Loviisa (Mamastõ AK 4. klass) «Kuis jänes 
sai hindäle pikä kõrva», Sepä Joosep (Võro Kreutzwaldi G 5. klass) «Kuis 
padakunna otsa lõppiva» 
Vanaimäpreemiä: Korela Kaia (Verska G 5. klass «Mu vanaimä rassõ, 
a illos elo»
Aoluupreemiä: Blumi Reiko (Vahtsõliina G 5. klass) «Mu vanaimä mäles-
tüse sõast»

7.–9. klass
1. Ilvese Merli (Orava PK 7. klass) «Õnnõmünt»
2. Liini Hedy (Vilustõ PK 9. klass) «Tävveste mino Võromaa»
3. Kasuka Kairit (Mõnistõ PK 7. klass) «Mu kass Pätu» 

Luulõpreemiä: Poolaku Madis (Mikidämäe PK 7. klass) «Mino sõbra 
ni ilo»
Fantaasiapreemiä: Kanni Aide (Mikidämäe PK 7. klass «Handsagu 
sukmani tahtmisõ»
Laulupreemiä: Sulaoja Stella (Mikidämäe PK 8. klass) «Laul mu 
ümbre»

10.–12. klass
Maaelo-preemiä: Henningu Marin ja Jalandi Kerttu (Varstu KK 11. 
klass) «Lehmänüsmine»

Ain ja Astrid.

Viaparandus

28.07 Uma Lehe jutun «Kikkaseenekuning lää-i kodo 
veidemb ku viie kilo siiniga» om kirän, nigu olõssi kikka-
seenekuning Otsa Kallõv Wermost tüült valla tettü, a 
õigõ om tuu, et tä kuundõdi säält üten 60 tõsõ inemisega. 
Pallõmi andis! 

UMA LEHE TOIMÕNDUS

Minevä nädälivahetusõ joba 21. aastat peetü võrokõisi 
suur suvinõ kokkosaaminõ, Kaika suvõülikuul, om üts 
esieräline ettevõtminõ.

Suvõülikuul rändäs vanna Võromaad piten, om egä suvi 
vahtsõn paigan. Nigu üteï ka timahavanõ rektor Klaasi 
Urmas, om sääne rändämine hää terve mi kultuurikandi 
tundmaopmisõs: suvõülikuul om kotus, kon kraadiga 
professori ja paigapäälidse «eloülikooli professori» saava 
ütstõsõ tiidmiisi pruuki tuus, et vana Võromaa rikast kul-
tuuriperändit ka laembalõ rahvalõ tutvambas tetä.

Ka tuust om õnnõ hääd olnu, et joba mitmõndat aastat 
kõrraldasõ suvõülikuuli paigapäälidse inemise, mitte õnnõ 
Võro selts vai instituut. 

Oravil istsõ ja kullõï uma kodokandi aoluu ettekandit 
hulga küläinemiisi. Hoolõga ette valmistõdu kõnõlõmisõ 
Orava kandi aoluust ja inemiisi saatusõst olli ka külärah-
valõ huvitava kullõlda. 

Suvõülikuul om kotus, kon ka külämiis saa vällä üteldä, 
kuimuudu ja mändsit asjo tulõ timä meelest tetä, et uma 
kiil ja kultuur är ei häösi. Nigu seokõrd saistaú üts pikä 
habõnaga vanamiis pistü ja seleç lihtsähe är, kuimuudu 
asi tüütäs: ku kõva larmiga püvvät tsika aiamulgust läbi 
aia, sis tä ruigas ja lää-i mulku mändsegi väega. A ku 
mulgu iin söögipangiga meelütät, sis lätt kõrraga ja hää 
meelega. Ja tõsõl puul mulku näge esi, et õkvalt sinnä tä 
minnä tahtsõgi...

HARJU ÜLLE, päätoimõndaja

Lustligu perimüsmuusigu Võrolt

Vana Harjumaa silt tii veeren
Päält Mulgimaa, Setomaa ja vana Võromaa silte om vällän ka üts 
vana Harjumaa silt. Seo om vällän Vändra ja Rapla vahelidsõ tii pääl, 
parhilladsõ Rapla maakunna lõunapiiri pääl.
Nigu tulõ vällä lehest «Järvakandi Kaja», panti taa silt üles joba 11. 
süküskuu pääväl 2008. Taa sildiga aja Järvakandi arõndusselts Järva-
kandi valla kokkusaamisõ asja: Kehtna vald, miä parhilla om egäl puul 
ümbre valla õiguisin Järvakandi alõvi, ei taha Järvakandilõ tagasi anda 
noid paari küläkeist, miä aoluulidsõlt Järvakandi ala käünü omma.

SAARÕ EVARI jutt ja pilt

ILVESSE AAPO PILT

MANDLI 
SULÕVI PILDI

Piaaigu patendiga 
joogikarman

et tä tuu topsihoitja pääle 
paten di saasi ja tõsõ es tohtnu 
tuud ilma lupa küsümäldä 
perrä tetä.

Nassari Riho om joba 20 
aastakka nahkehistüüd tennü. 
«Opilanõ karaú üle pää, tuupe-
räst ma ammõdi maaha panni 
ja timä nakaú mu tüüd edesi 
tegemä,» seletäs naanõ Helgi 
uma mehe kotsilõ.

A mullõ miildü pilti tetä 
aúakõisi mano pantuisi võro-
kiilside silte kotsilõ. Seon 
umaperädse kultuuriga lii-
nan om väega hää nätä viil 
võrokiilsit silte ja aúakõisi 
müügin.

MANDLI SULÕV

Timahavadsõ Võro folkloo-
ripido käsitüülaada pääl 
möi Võro miis Nassari 
Riho (49) esieräliidsi topsi-
hoitjit, mõnõ pääle olĺ  
tä tennü ka võrokeelidse 
kirä.

Nuu omma säändse topsihoit-
ja, midä saa püksirihma külge 
panda. Sinnä sisse võit panda 
topsi, mis om joogikarmani 
iist. Üts sääne topsihoitja olï 
mõtõld ka sannalõ. 

Riho jutu perrä om parhilla 
patendiammõtin avaldus seen, 

Fibrill folgipido aigu Villändin (kuralt puult kaiõn): Visnapuu Mait (22), Kersna Henri 
(22), Mängli Aksel (23), Veski Kadri (19), Meeliste Siim (21) ja Rosina Viljar (21). Pundin 
mängvä viil ka Piho Mats (19) ja Randvere Maaren (17).

FASTRÕ MARIKO PILT

Kagahii 
poodikotti!
Mõtõ, et midägi massa-i är 
visada, om mi kandi inemiisile 
väega umanõ. 

Linte käsitüüklubi inemine 
Ibragimova Tiina om tühäs-
saanuist kohvipakõst valmis 
tennü uhkõ poodinkäümise 
koti. 

«Seo om jo vahtsõhe käüki 
võtminõ (taaskasutus),» üteï 
tä. Tiina sai sääntse koti idee 
Soomõst ütest käsitüüpoo-
dist. 

Timäl olï sääne kott edimä-
ne tetä, a joba koëatas kohvi-
pakkõ vahtsõ koti jaos. 

Tiina üteï, et sääne kott 
pidä vasta julgõhe kolm killo 
kraami, nii et om umbõs sama 
kõva ku kilekott. 

FASTRÕ MARIKO

HARJU ÜLLE
OJARI TRIINU

Ansambli Fibrill om 
Võro nuuri punt, miä 
mäng kirivät instrumen-
taal-perimüsmuusi kat. 
Viimäne suurõmb mäng-
mine olĺ näil 23.–26. 
hainakuul Villändi folgi-
pidol.

«Villändin lätú meil väega 
häste, rahvas ja õhkkund 
olï õkvalt sääne, määne 
meile miildüs,» kitt Fibrilli 
vidäjä Visnapuu Mait (22), 
kiä mäng pundin viiolit. 

Timä sõnno perrä pidävä 
näide pundi mängmisest 
kas peris noorõ vai sis 
vanõmba inemise. Et Fib-
rilli fänne siän om ka halli 
pääga tädikeisi, tuust om 
Maidul õnnõ hää miil.

Fibrill käü nuuri hindä 
jutu perrä kuun muusiga-
tegemise lusti peräst. Bändi 
«pesä» om Võro muusiga-
koolin. Kaemalda tuu pää-
le, et mitmõ noorõ opisõ 
Võrolt kavvõl, Tarton ja 

Taïnan, löüdäs iks aigu kokko 
kävvü. 

«Olõmi kõik ütest kandist 
peri, meil om ütitsit sõpru ja 
oppajit ja mi saami ilmaaúust 
üttemuudu arvu. Põâaeestläne 
om õks hoobis tõistmuudu 
elläi, ku proovin nalïa viskat, 
pruugi-i tä arvugi saia, et nali 
olï,» seletäs Visnapuu Mait 
tuud, mille nuuri võrokõisi 
punt kuun püsüs.

Fibrill mäng lustlikkõ lukõ. 
«Huina-muina värk meile ei 
miildü,» seletäs Mait. «Hää 
kipõ lugu om näütüses «Rukki-
lõikuse polka». «Haani me-
hest» om meil kah kipõ vari-
ants tettü.» A kontsõrdi aigu 
tetäs iks vaihepääl ka mõni 
rahuligumb lugu – käe väsüse 
muido väega kipõst mängmi-
sest är.

Mille olõ-i pundi nimi Folgi-
selli vai midägi muud lihtsäm-
bät, a om sääne veidü andúak 
Fibrill? «No ku viis aastakka 
tagasi olï vaia bändile nimme 
otsi, sis ma löüdse seo bioloo-
giaraamatust, tuu tähendäs ütte 
juppi molekulist vai midägi 
säänest,» tunnistas Visnapuu 

Mait. «Pingnaabri Henri kitç 
tuu hääs ja nii seo nimi sai.» 
Mait mõista-i seletä, kuimuu-
du fibrill ja perimüsmuusiga 
umavaihõl köüdedü omma, a 
lupa tuu seletüse vällä märki, 
selle et nime kotsilõ küsüjit 
om joba peris hulga olnu.

Et Visnapuu Maidu imä 
Mare om aastit Võro poissõ-
koori juhtnu, sis esihindäst 
mõista laul Mait parhilla ka 
nuuri miihikoorin üten kolmõ 
Fibrilli-sõbraga.

A perimüsmuusigat tä jättä 
ei taha. Maidu sõnno perrä 
om perimüsmuusiga viimät-
side aastidõga Eestin väega 
võimsas mängit ja parhilla 
popi-rockiga sama pulga pääl. 
Tuud näütäs kasvai setopoissõ 
pundi Zetod (Fibrilli suurõ 
sõbra!) hää minek.

«Palïo andsambli ja ka Uma 
Pido omma perimüsmuusikat 
kõvva tutvambas tennü,» kitt 
Visnapuu Mait. «Õnnõ tuust 
om hallõ, et meil Eestin saa-i 
perimüsmuusikat tõisi Euroo-
pa riikega samal tasõmõl oppi. 
Villändin om külh hää oppus, 
a oppajist om puudus.»

Midä hingega tiit, 
tuu lätt iks kõrda kah

PEEDOSAARÕ KAISA

1. põimukuul olõs Ruusal 
peetüst  Räpinä val la 
kolman dast küläde pääväst 
piaaigu spordipäiv saanu: 
koolidirektri kõrrald́ sääl 
võistluisi nii esierälidse hi-
moga, et suur jago inemiisi 
lätś võistlõmisõ-väke täüs 
ja unõht́ pää jaos mõtõldu 
ettevõtmisõ hoobis är.

«Juhtu jah tuud, et saalin olï 

konvõrents vai etendüs, a ine-
mise teivä parõmba meelega 
vällän sporti,» seleç võistluisi 
kõrraldaja, Ruusa kooli direk tri 
kotussõtäütjä Karsna Kurmet 
(38). Timä sõnno perrä es 
nurisõ kiäki, et üts vai tõnõ 
ülesannõ rassõ olõssi. Kiä joba 
paiga pääle tulï, jäi võistluisiga 
rahulõ. Kavvõmbist küllist 
olõssi võinu kah inämb rahvast 
võistlõma tulla, a no ku es tulõ, 
sis es tulõ.

«Et võistlõmist nii palïo olï, 

tuu näüdäú, et direktri, kiä esi 
om spordi-inemine, võtsõ asja 
tävve hingega,» arvaú päävä 
pääkõrraldaja Trumsi Marge 
(38). 

Muidoki es olõ Räpinä val-
la küläde päiv õnnõ spordi-
inemiisile: päävä sisse mahtu 
kodoluukogomigu «Ruusa 
küla lood» näütämine, konvõ-
rents, näütemäng, mõttõkoda, 
mälumäng, latsi tegemise ja 
õdagunõ pido viil kah. 

Olï ka üts mittespordi-
võistlus: koogivõistlus. Meistri 
olli paiga pääle toonu kolm ma-
gusat ja kolm soolast kuuki. Et 
noid pruuvi saasi, tulï är anda 
kümme kruuni. Tuu raha lätú 
küdsäjile. A ma es jõvvaki tuu 
iist kõiki kuukõ maitsa: päält 
katõga maiustamist olï kõtt 
joba täüs.

Trumsi Marge sõnno perrä 
naati Räpinä valla küläde päivä 
tegemä tuuperäst, et külli vaihõl 
kuuntüüd härgütä. Lännü aastil 
om päiv olnu Linten ja Leeva-
kul. Kõgõ tähtsämb om timä 
meelest tuu, et küläpäiv köüt 
inemiisi kodokotussõga.

 «Näütüses üts mi külä tütär-
lats, kiä külh parhilla eläs esi 
Tarton, olï nõun tulõma ja 
ilma rahalda uma külä latsilõ 
näomaalingit tegemä,» kõnõï 
Marge. «Juurõ omma iks neo, 
miä inemist köütvä.»

Valla külli päiv olï Margele ka 
ümärik tüüsünnüpäiv.«Täpselt 
20 aastat tagasi tulli ma Ruusa 
kultuurimajja tüüle!» naarè tä.

Räpinä valla küläde pääväl võistli ka latsõ suurõ himoga.
PEEDOSAARÕ KAISA PILT

Kohvijuuja, tekke perrä!

RUITLASÕ
OLAVI, 
vanaesä latsõlats

Pult – kõgõ kõvõmb riist 

Tossu Tilda pajatusõ

Telli Uma Leht Võromaalt peri sõbralõ, tutvalõ vai sugulasõlõ! 
6 kuud – 60 kr, 12 kuud – 120 kr 

Telli saa tel 78 22 221 
Umma Lehte saa Võromaal ja Setomaal Lehepunkti müügikotus sist, Tarto 

pääpostkontorist ja Talinast Ateena raamadu poodist (Roosikrantsi 6)

              

                   

                      

                    

                

             

             

            

Täüdäq ärq ristsõna! Lõpus saat teedäq, kuis või kutsuq suurt müdsärikku, miä om pildi pääl. 
Vastus saadaq meile tulõva nädäli neläpääväs!

Vastussõq saatkõq
Tartu 48, Võro liin
65609 Uma Leht vai 
info@umaleht.ee.

Manoq kirotagõq uma 
nimi, vannus, aadrõś  ja 
telehvoninummõŕ.
Vastajidõ vaihõl loositas 
vällä võrokeelitsit latsi-
raamatit vai kasette ja 
Uma Lehe klepse.

Latsilõ

Kaeq egä kolmapäävä vahtsit Jussi-multikit: www.lastekas.ee → Jussi multikad → multikaq võro keelen!

?

Opipäävä ja talgo 
Pokumaal

11.08 – Puuko elo kotus  -
sõ kõrdategemise talgo
14.08 – villa opipäiv
15.08 – vöie tegemise 

opipäiv
12.–13.09 lõhandik-

katussõ opipäävä
19.09 leevätegemise 

opipäiv

Teedüst saa ja hinnäst kirja 
panda tel 5624 2390 vai 
info@pokumaa.ee. Kae ka 

www.pokumaa.ee

Opipäävä ja talgo omma üts jago 
PRIA Leader projektist «Pokumaa 
teemapargi arendamine läbi ajaloo- 

ja kultuuripärandi säilitamise» 

22. põimukuu pääväl Põlva maakunnan Karilatsi külän

Lasva valla 
perändkultuuri päiv

14. põimukuu pääväl kell 18

Viitorni galerii, teedüsse posti 
ja vahtsõ tiilõigu valla-

tegemine

 Näütemäng «Suvitajad» 
         Lasva näütetrupi esitüsen
 Kõnnõ, lindi läbilõikaminõ
 Torni kaeminõ (klavõritrepp,    

        valguskaiv, pildigalerii, näütüs) 

Lasva järve tulõmuusika 
kell 20.30

 Järve ilosastegemine ja 
flöödimäng 

 Kontsõrt parvõ päält – 
laulva Tajo Kadajas ja Airi Pütsep

 Tulõvärk

Kaeminõ-kullõminõ ilma rahalda!

Annõtusõ viitorni galerii torni ja Pindi 
kerigu valgustamisõ tugõmisõs

1. Määne näist om Võro 
liina tunnislausõ?
a. Üts ummamuudu liin
b. Tan liinan võit pruuki võro 
kiilt
c. Uma ja hää liin

2. Võro liin telse 220. juubõ-
lis uma ollõ (tetti 4000 pudõ-
lit). Kuis olï tuu ollõ nimi?
a. Hüvä kraam
b. Hää juuk
c. Võro ollõkõnõ

3. Kiä om parhilla kõgõ 
vanõmb Võro liina inemine 
(100aastanõ)?

a. Kütke Marie
b. Tikmani Salme
c. Raudsepä Julie

4. Mändsit nimmi om umal 
aol kandnu parhillanõ Jüri 
uulits?
a.Georgi ja Lenini
b. Lenini ja Stalini
c. Aleksandri ja Nikolai

5. Määndse uulidsa nuka 
pääl olï kuulsa Tiganigu 
puut?
a. Kesk ja Riia
b. Petseri ja Riia
c. Gorki ja Riia

6. Määne luulõtaja elli 
Võrol (1900–1919)? Timä 
luulõlõ om viie tennü Sisaski 
Urmas, tuu kanti ette Vaba-
hussamba vallategemisel.
a. Adsoni Artur
b. Lattiku Jaan
c. Lõo Jaan

7. Mitu kõrda om Võrol 
olnu Vabariigi valitsus?
a. 3
b. 2
c. 1

8. Mille «pääliin» om Võro 
liin olnu?

Nõstuki rent (12m). Tel 5194 5713.

Muu

Kuuluda
Kuulutusõ tel 78 22221, 
info@umaleht.ee

Teemi är!
Teemi eelektritöid. Tel 5194 5713.

Panõmi uulidsakivve. Tel 5194 5713.

Võtami maaha ohtlikkõ puid ja 
lõikami võssu. Tel 5810 8597.

Müü
Müvvä illos sinine Zaporožets ZAZ 
968M, 1986, kapremont 2005 (värvi-
tü, hulga vahtsit juppõ). Esieräline 
suvõmassin, silm jääs pääle pidämä! 
6000 kr. Tel 503 4856.

Halv külätii
Süväl Vinne aol käve Võro-
maa üte piiripäälse külä noorõ 
sakõstõ läbi Läti nuuriga. 
Tuud nimmati rahvidõ sõpru-
sõs.

Läti poiss, kiä päält tand-
suõdagut olï uma eesti silmä-
rõõmu kodo saatnu, kaivaú 
hummogu, et külän omma 
väega halva tii. Palïo ahta-
gõ sõ, nii et kattõ jalga ei saa 

kõrvuisi maaha panda. 
Tuu jutt paistu Võromaa 

külänuurilõ muidoki ülearvo 
andúak.

Perän tulï vällä, et lätlane 
olï pümmen õigõ tii päält är 
essünü ja külä pindremaa 
pääle trehvänü. 

Niimuudu tä sääl lavaraamõ 
piten magamiskotussõ poolõ 
ukõrè. Pääleki olï noorõl me-
hel pää armastusõst ja ohtralõ 
juudust kodoõllõst segäne.

Võro liina 225. sünnüpäävä viktoriin

Mineväkõrdsõ mõistatusõ 
vastus om: marjaaig käen. 

Õigõ vastussõ iist saa avvo-
hinna Soe Robert-Juss (8) 
Antslast.

a. koolipääliin
b. rahvatandsupääliin
c. poodipääliin

Küsümüse tekḱ  
PERÄMÄDSE ENE

Saatkõ vastussõ är  ildam-
pa 19. põimukuu pääväs: 
info@umaleht.ee vai Uma 
Leht, Tarto 48, 65609 Võro 
liin. Kolm parõmbat vastajat 
saava avvohinna nii Uma Lehe 
toimõndusõ ku ka Võro liina-
valitsusõ käest. 

UMA LEHE TOIMÕNDUS 

Seoilmaaolidsõ naasõ 
elo sais kuun piaaigu 
tävveligult egäsugu-
maidsist protsõduu-
rõst: sa ei olõ seo ao 
naanõ, ku sa päävä 
joosul juuksurin, pedi-
küürin, maniküürin, 
rasvaimun, joogan vai 
aura transformatsioo-
nin ei käü. 

Sünnütämän käüdäs 
väega harva, kost sa jõvvatki:
seoilmaaolidsõ naasõ aig 
lätt seoilmaaolidsõs olõmisõ 
pääle är!

Seoilmaaolinõ miis olõ-i 
targõmb: arvudimoïo puult 
veidükese palïo är kiiritet 
mehekene, kink man tuu kõgõ 
kõvõmb ja tähtsämb riist om... 
telegapult.

A mu vanaesä Voldemar 
olï esierälik miis. Olï valla-
valitsusõn arvõammõtnik... 
Õdagist panè käe karmanihe 
ja pühkse külä pääle tuud 
tegemä, mink jaos täämbäd-
sel eesti mehel inämb aigu 
ei olõ. 

Vanaesä Voldemar olï nigu 
hää vällänägemisega külvi-
massin, timä iin olliva tütär-
latsi ja mehenaisi hinge ja üsä 
vallalõ...

Ku Volli mõnõst talost 
müüdä lätú, naksi naasõ näost 
kuumama ja peremiis tsusaú 
sitavigla unikuhe ni lei risti 
ette... Tenüs, et põrgulinõ 
seokõrd müüdä lätú...

Vanaesä olï külätütärlatsi 
man oodõt küläline, katõ 
näioga jõudsõ tä uma lühkü 
eloiä joosul altari ette kah. 
Egälpuul sündü kimmit ja 

tervit latsi nigu siini 
päält vihma.

Sõs tulliva vinläse 
sisse ja Voldemarist 
sai mõtsa veli. Külän 
lätú niipalïo igäväs, 
et naistõrahva naksi 
mõnõ ao peräst mõtsa 
vahet vuurma. Laja tii-
raa sõki mõtsa vaihelõ 
sisse... 

Kiä  vei  Vol l i lõ 
punkrilõ süvvä, kiä toimõç ti-
mäni kirju, kiä midägi muud... 
Naasõ käve ütstõsõ takan koo-
ni umavaihel vanaesä peräst 
tüllü kääni ja üts näiokõnõ 
tõisilõ kättetasomisõs vanaesä 
verevile pätele üles anè. Et 
ku ei saa ma Voldemari, ei 
saa ti kah!

Es saa jah perän toda kiäki 
inämb Voldemari. Vinläse lasi 
tä maaha. Vinläisile, paistu, 
sääne naisi- ja elomiis es 
miildü, näil olï siin esi plaan 
umma suku, vägüsi, mõõga ja 
tulõga pääle sundi.

No om vinläne ammuilma 
umalõ maalõ tagasi kolinu. 
Eestläisil piäsi no hindä jaos 
aigu jaguma. A ei – latsõtege-
mine om moodust lännü. 

Inemise mõtlõsõ vällä egä-
sugumaidsi moodussit, kuis 
latsõvanõmbas saamisõ kohus-
sõst päsedä. 

Ku küssü seoilmaaoliidsi 
inemiisi käest, mille teil latsi 
ei olõ, mõistva nä üteldä 
õnnõ tuud, et kohe nä latsõ 
pandva, ku latsiaiakotussit 
olõ-i. Niisama nigu ütskõrd 
ulï oppajalõ üteï: no milles ma 
opi, ku mul pääd ei olõ, kohe 
mudsu panda?

LIBERI MALLE

Tuu võisõ olla vast 2003. aas-
taga suvõl, ku võtsõ sõbranna 
üten mõtsa musçkit korjama:
ütsindä jo ikäv minnä. 

Minnä olï kolm kilo-
miitret. Musçka massiva 
sis katõssa kruuni kilo. 
Pangitävve iist olï saia 
64 kruuni.

Lätsimi rattidõga. Algu-
sõn olï hõrrõ värk. A 
sis löüdsemi hää platsi. 

Korssimi massina-
ga. 

Mu seldsilisel olli määnd-
segi pikä pem berkpüksi hu-
manitaarist ostõdu. Kuuma 
ilma peräst es olõ tä näile 
midägi alla pandnu.

Korssi, korssi ja kõrraga 
kai: sõbrannal püksi lahki 
lännü ja mullõ vahtsõ vasta 
païas persepuul. 

Ma naarsõ põlvilõ maan, 
sõbranna naarè mukka 
üten, ka põlvilõ maan. A 
tä es saa aúast arvo, es tiiä, 
midä ma naara.

Tsipa aigu võtç, ku ma 
põhjust üteldä sai. Sõbran-
na tõmmaú sis püksi maa-
ha, nii olli katski, et edeots 
ka lahki. 

Kässe minnu kodu pükse 
perrä minnä. Ma es olõ 
nõun – mul olï õnnõ puul 
pangi marju. Korssimi sis 
iks pangi täüs. Õnnõs olï 
täl pikk pluusõ, mis midägi 
iks är käkse. 

Kodo sõitõn kässe tä mul 
rattaga takan sõita, et olõs 
iks kimmäs, et midägi ei 
vilgu.

Äpärdüs must́kamõtsan

